
1. Հավանություն տալ  Հայաստանի Հանրապետությունում անօթևան միայնակ տարեցների և բնակարանի  կարիք ունեցող սոցիալական այլ խմբերին պատկանող  անձանց  համար սոցիալական բնակարանների համալիրի  ստեղծման հայեցակարգին` համաձայն հավելվածի:

2.  ՀՀ աշխատանքի և սոցիալական հարցերի նախարար Մ.Մնացականյանին` 
1) ՀՀ քաղաքաշինության նախարար Վ.Վարդանյանի հետ համատեղ մեկամսյա ժամկետում մշակել և ՀՀ վարչապետի հաստատմանը ներկայացնել Հայաստանի Հանրապետությունում անօթևան միայնակ տարեցների և բնակարանի  կարիք ունեցող սոցիալական այլ խմբերին պատկանող  անձանց  համար սոցիալական բնակարանների համալիրի  ստեղծման  հայեցակարգի կիրարկումն ապահովող միջոցառումների ծրագիր-ժամանակացույց:

2) մեկամսյա ժամկետում  ներկայացնել    <<Մարալիկի սոցիալական տան կազմակերպման և կառավարման գործընթացը համակարգող միջգերատեսչական  հանձնաժողովի ստեղծման և գործունեության կարգը հաստատելու մասին>>  ՀՀ վարչապետի որոշման նախագիծ:
ՀՀ աշխատանքի և սոցիալական հարցերի նախարար


Մխիթար Մնացականյան
ՀԱՎԵԼՎԱԾ

ՀՀ կառավարության 

2010 թ.  _________________-ի

N  ___ արձանագրային որոշման

Հայաստանի Հանրապետությունում անօթևան միայնակ տարեցների և բնակարանի  կարիք 
ունեցող սոցիալական այլ խմբերին պատկանող  անձանց  համար սոցիալական բնակարանների 
համալիրի  ստեղծման   հայեցակարգ
I. Ներածություն

Հայաստանի Հանրապետությունում հատկապես վերջին տարիներին, գերխնդիր է դարձել բնակչության սոցիալապես անապահով խմբերի բնակարանային ապահովումը, քանի որ հասարակարգային փոփոխության արդյունքում հազարավոր մարդիկ հայտնվեցին  դժվարին իրավիճակում և շուկայական տնտեսության պայմաններում   ի զորու չեն սեփական ուժերով ինքնուրույն լուծելու իրենց  սոցիալական և մասնավորապես` բնակարանային խնդիրները:

Կարևորելով անօթևան և սոցիալապես անապահով քաղաքացիների ու ընտանիքների բնակարանային ապահովման սահմանադրական իրավունքի իրացումը, Հայաստանի Հանրապետության Կառավարությունը  սահմանում է սոցիալապես խոցելի խմբերին պատկանող անձանց կենսապայմանների բարելավմանն ուղղված պետական քաղաքականության հետագա քայլերը` հստակեցնելով սոցիալական բնակարանների կազմակերպման սկզբունքները և երաշխիքները:  

Սույն հայեցակարգը ներկայացնում է սոցիալական բնակարանների  տարբեր տեսակների հնարավոր մոդելների զարգացման հնարավորությունը, նրանց ձևավորման, ստեղծման, սպասարկման և շահագործման հետ կապված տեխնիկական, տնտեսական, ֆինանսական, կազմակերպչական և մի շարք այլ հարցեր, հիմնվելով ինչպես միջազգային փորձի ուսումնասիրման, այնպես էլ Հայաստանում արդեն իրականացված ծրագրերի արդյունքների վրա:

Հայաստանի  Հանրապետության անկախության հռչակումից հետո, Հայաստանի Հանրապետության բնակարանային օրենսգիրքն, ըստ էության, փաստորեն երկար տարիներ չէր գործում, չէր կարգավորում որևէ հասարակական հարաբերություն, քանի որ ձևավորված շուկայական հարաբերությունների պայմաններում հնարավոր չէր ղեկավարվել բոլոր քաղաքացիներին բնակտարածությամբ ապահովելու խորհրդային  գաղափարախոսությամբ, ուստի բնակարանային քաղաքականության իրականացման համար անհրաժեշտ է  մշակել նոր մոտեցումներ  ու սկզբունքներ, հատկապես անօթևան ու սոցիալապես խոցելի խմբերին պատկանող անձանց բնակտարածությամբ ապահովելու համար:

Բնակարանով ապահովելու  գործընթացում կարևորվում է միաժամանակ բոլոր սուբյեկտների ներգրավվածությունը` պետական, համայնքային, մասնավոր հատվածի, անհատ անձանց:

Վերջին քսան տարիներին, հասարակարգային փոփոխությունները, իրենց դրական կողմերի հետ մեկտեղ, առաջ բերեցին մի շարք  բարդ խնդիրներ, որոնցից ամենաբարդը երևի անօթևան մնացած ընտանիքների բնակարանային ապահովման խնդիրն էր: Այն առավել ընդգծված է Հայաստանի Հանրապետությունում` պայմանավորված 1988թ. աղետալի երկրաշարժի հետևանքով հազարավոր մարդկանց տնանկությամբ, Արցախյան պատերազմի հետևանքով Ադրբեջանից փախստականների ներհոսքով, չհաշված խորհրդային տարիներից ժառանգություն ստացած բնակարանային հերթերն ու վաղուց իրենց դարն ապրած և վթարային քանդման ենթակա շենքերում մարդկանց  ապրելու անհնարինությունը:

Հայաստանում մատչելի, արժանավայել և պատշաճ սպասարկվող բնակարանների բացակայությունը ունի մի շարք բացասական սոցիալական հետևանքներ:

Չնայած Կառավարությունը  վերը նշված հիմնահարցերի ուսումնասիրությունների արդյունքների հիման վրա, հատկապես` տեխնածին ու բնական աղետների հետևանքներով անօթևան մնացած  ընտանիքների բնակարանային խնդիրների լուծման ուղղությամբ  իրականացրել է տարբեր նպատակային ծրագրեր, սակայն հիմնախնդրի լուծումը դեռևս հեռու է բավարար լինելուց:

Համաձայն ՀՀ քաղաքաշինության նախարարության տվյալների, հանրապետությունում բնակարանային պայմանների բարելավման կարիք ունեցող  ընտանիքների թիվը, 2008թ.-ի դրությամբ կազմում է շուրջ 66000, որոնցից մոտ 30000-ը անօթևան են և բնակվում են տնակներում, հասարակական նշանակության օբյեկտներում և բնակվելու համար չնախատեսված այլ շինություններում: Ընտանիքների անապահովության  գնահատման համակարգում հաշվառված 167000 ընտանիքներից մոտ 22000 կամ 13 տոկոսը բնակարանի կարիք ունի:  

Իրավիճակի  վերաբերյալ պատկերացում կազմելու  համար  /քանի որ տվյալները 2 տարվա վաղեմության են և այս ժամանակահատվածում պետության կողմից իրականացվել են  քաղաքացիների բնակարանային ապահովման տարբեր նպատակային ծրագրեր/  անհրաժեշտ է  հանրապետությունում իրականացնել համապարփակ հետազոտություն:

II. Հայաստանի Հանրապետությունում անօթևան միայնակ տարեցների և բնակարանի  կարիք ունեցող սոցիալական այլ խմբերին պատկանող  անձանց  համար սոցիալական բնակարանների համալիրի  ստեղծման

Հայեցակարգում օգտագործվող հիմնական հասկացությունները

Սույն Հայեցակարգում տրվում են այն հասկացությունները, որոնք սահմանված չեն <<Սոցիալական աջակցության մասին>> Հայաստանի Հանրապետության օրենքի 2-րդ հոդվածում.

1. Սոցիալական բնակարան -  այն բնակարանները, որոնք տրամադրվում են սոցիալապես անապահով խմբերին պատկանող անձանց, ովքեր ի վիճակի չեն իրենց միջոցներով ձեռք բերելու բնակարաններ, անհատույց, ոչ սեփականության իրավունքով, կամ վարձակալությամբ` մատչելի գներով և/կամ կարող են գնվել բնակիչների կողմից արտոնյալ պայմաններով: 

2. Սատարող ընտանիք – անօթևան կամ բնակարանային բայմանների բարելավման կարիք ունեցող լրիվ կազմով երիտասարդ ընտանիք,  որը համաձայություն է հայտնում բնակվելու սոցիալական բնակարաններում` այնտեղ բնակվող մյուս կարիքավոր անձանց    /մասնավորապես միայնակ տարեց, հաշմանդամ/ որոշակի սոցիալական ծառայություններ տրամադրելու պայմանով: 

III. Հայաստանի Հանրապետությունում անօթևան միայնակ տարեցների և բնակարանի  կարիք ունեցող սոցիալական այլ խմբերին պատկանող  անձանց  համար սոցիալական բնակարանների համալիրի  ստեղծման

հայեցակարգի նպատակը և խնդիրները

Հայաստանի Հանրապետությունում  անօթևան  և բնակարանի կարիք ունեցող, կյանքի դժվարին իրավիճակներում հայտնված տարբեր  սոցիալական  խմբերին պատկանող ընտանիքների  համար սոցիալական  բնակարանների, տների  (համալիրների) կազմակերպման  հայեցակարգի  (այսուհետ` Հայեցակարգ) նպատակն է նպաստել`

1.
սոցիալական լարվածության թուլացմանը` միայնակ տարեցների և անօթևան այլ սոցիալական խմբերի բնակարանային ապահովության խնդրի լուծման միջոցով, 

2.
տարեց քաղաքացիների կյանքի որակի բարձրացմանը, 

3.      երիտասարդ ընտանիքների բնակարանային ապահովման խնդրի լուծմանը,

4.
անօթևան միայնակ տարեցների և բնակարանի կարիք ունեցող սոցիալական այլ խմբերին պատկանող անձանց համար սոցիալական նշանակության  բնակելի ֆոնդի   (այսուհետ` ՍԲՖ) ստեղծմանն ու զարգացմանը :   

Վերը նշված նպատակներին հասնելու համար Հայեցակարգի  կիրառման (Հայեցակարգի հիման վրա ստեղծվելիք նպատակային ծրագրերի)  միջոցով  լուծվելու են հետևյալ խնդիրները`

1.
ՀՀ տարածքային կառավարման, ՀՀ քաղաքաշինության և ՀՀ աշխատանքի և սոցիալական հարցերի նախարարությունների կողմից Հայաստանի Հանրապետության  բնակչության, հատկապես անօթևան միայնակ տարեցների և   բնակարանի խիստ կարիք ունեցող այլ սոցիալական խմբերին պատկանող անձանց  մասին ամբողջական տեղեկատվական շտեմարանի ստեղծում:

2. Սոցիալական տների կազմակերպման միջազգային և հայաստանյան փորձը հաշվի առնելով Մարալիկում սոցիալական բնակարանային ֆոնդի ստեղծման սկզբունքների, ինչպես  սոցիալական տների կազմակերպման և կառավարման մեխանիզմների սահմանում` ՀՀ վարչապետի որոշմամբ ստեղծված միջգերատեսչական հանձնաժողովի կողմից,

IV. Բնակարանի կարիք ունեցող խմբերի մասին տեղեկատվական շտեմարանի ստեղծում

Իրավիճակի վերաբերյալ հստակ տվյալներ ունենալու համար նպատակահարմար է հանրապետությունում իրականացնել համապարփակ հետազոտություն: Հետազոտությունը կիրականացնեն ՀՀ քաղաքաշինության և  ՀՀ աշխատանքի և սոցիալական հարցերի նախարարությունները, կօգտագործվեն նաև սոցիալական ծառայությունների տարածքային մարմինների տվյալները: Հետազոտությունը պետք է պարունակի հետևյալ տեղեկատվություն.

1.  բնակարանների կարիք ունեցող անօթևան մարդկանց տարբեր   /անօթևան միայնակ տարեցների, միայնակ ապրող կենսաթոշակառու ամուսինների, առաջին և երկրորոդ խմբի միայնակ հաշմանդամների, դժվարին իրավիճակում հայտնված այլ սոցիալական խմբերին պատկանող անձանց կամ ընտանիքների/    խմբերի մասին  քանակական տվյալներ` առնվազն ըստ մարզերի և ըստ նախկին վարչական շրջանների (և սեռատարիքային, և քաղաքային ու  գյուղական բնակավայրերի կտրվածքով),

2.
բնակարանային ապահովության խնդիր ունեցող խմբերի (առաջին հերթին` միայնակ տարեցների)  բնակության, ընտանեկան  ապրելակերպի հետ կապված  սոցիալ-առողջապահական, սոցիալ-հոգեբանական և հոգևոր-մշակութային  խնդիրները` նախորդ կետում  նշված կտրվածքներով,

3.
բնակարանային անապահովության խնդիրներ ունեցող միայնակ տարեց մարդկանց խումբը ցանկալի է  խմբավորել նաև ըստ  հետևյալ հանգամանքների`

3.1.
ընդհանրապես անօթևաններ (կացարանի ոչ մի տեսակում չբնակվողներ),

3.2.
ժամանակավոր կացարաններում (տարբեր տիպի տնակներ, վրաններ, վթարային շենքեր, հյուրանոցներ, վարչական շենքեր, ոչ սեփական ընտանիքի հետ ապրողներ և այլն) ապրողներ ,

3.3.
իրենց սեփական,   նորմալ կոմունալ-կենցաղային պայմաններ ունեցող բնակարաններում ապրող, սակայն զավակներ և այլ խնամողներ չունեցող կամ հանրապետությունից դուրս գտնվող զավակներ ունեցող միայնակ ծերեր, ովքեր մշտապես ունեն  խնամքի  և այլ սոցիալ-կենցաղային ծառայությունների  կարիք և ապրելով իրենց բնակարաններում չեն կարողանում առանց կողմնակի օժանդակության բավարարել իրենց կարիքները:  Այս խմբի առանձնացման նպատակն է  պարզել վճարովի ծառայություններ  մատուցող սոցիալական տներում բնակվելու հավակնորդ անձանց թվաքանակը:

4.  Երիտասարդ ընտանիքներ, որոնք ունեն բնակարանային ապահովության խնդիր և համաձայություն են հայտնում բնակվելու սոցիալական բնակարաններում` այնտեղ բնակվող մյուս կարիքավոր անձանց       /մասնավորապես միայնակ տարեց, հաշմանդամ/ որոշակի սոցիալական ծառայություններ տրամադրելու պայմանով /այսուհետ` սատարող ընտանիք/:  Մատուցվող ծառայությունների, ինչպես նաև սատարող ընտանիքի իրավունքների ու պարտականությունների մասին նշվում է պայմանագրում:

V.  Սոցիալական բնակարանային ֆոնդի ստեղծման ընդհանուր սկզբունքները
Սոցիալական բնակարանային ֆոնդը խոցելի սոցիալական խմբերի  բնակարանային  ապահովության և դրա հետ կապված այլ սոցիալական հիմնախնդիրների լուծմանն ուղղված հիմնական միջոցառումներից մեկն է:  

Այս նկատառումներով ՍԲՖ-ների ստեղծումը պետք է իրականացվի հետևյալ ընդհանուր սկզբունքների վրա`

1.
ՍԲՖ-ները պետք է ստեղծվեն համայնքատարածքային սկզբունքով: Բնակարանային սուր կարիք ունեցող անձանց համապարփակ խմբերի առկայության դեպքում նախընտրելի է առաջին հերթին կիրառել համայնքային սկզբունքը, այսինքն տվյալ համայնքի  անօթևան  անձանց համար ՍԲՖ-ի ստեղծում  հենց նույն համայնքում:  Այդպիսի հնարավորության բացակայության պայմաններում,  ծայրահեղ դեպքում ՍԲՖ կարելի է ստեղծել տարածքային (նախկին վարչական շրջանների, առավելագույնը` մարզի) սկզբունքով, որպեսզի  այնտեղ ապրելու համար ընտրված անձը շատ  չհեռանա  հարազատ կենսամիջավայրից` պահպանելով  ձևավորված սոցիալական-հոգեբանական   կապերը  պահպանելու հնարավորությունը: 

2.
ՍԲՖ-ները` որպես բնակելի միավոր (շենք, համալիր, թաղամաս և այլն) պետք է կառուցվեն սոցիալական սկզբունքի հիման վրա, որը  ենթադրում է այդտեղ ապրող իրական սոցիալական հանրույթների (տվյալ դեպքում` միայնակ տարեցների և սոցիալապես խոցելի այլ խմբերի) իրական ցանկությունների ու պահանջմունքների  հետ հաշվի նստել, որովհետև տարբեր ընտանիքների ու բնակչության տարբեր խմբերի համար ընտանեկան կենսակերպը  և միջավայրին ներկայացվող պահանջները  շատ տարբեր են: 

3.  ՍԲՖ-ները պետք է ստեղծվեն  կարիքավոր խմբերի (մասնավորապես անօթևան միայնակ տարեցների)  սոցիալական բոլոր  հիմնախնդիրների համալիր հաշվառման  և ոչ թե միայն  կացարանի (տանիքի) ապահովման կարիքը  բավարարելու նկատառումներով: 

Նման ֆոնդի  մեջ մտնող ենթակառուցվածքների միջոցով պետք է հնարավորություն ստեղծվի միայնակ տարեց մարդկանց սոցիալ-բժշկական, մշակութակենցաղային ծառայությունների մատուցման, հոգեբանական և իրավաբանական օգնության  ցուցաբերման  և այլ պահանջմունքների ու կարիքների բավարաման համար: Նշված խնդիրների լուծման համար նախատեսված սոցիալական ծառայություններ մատուցող կառույցները պետք է տեղադրված լինեն անմիջականորեն տվյալ շենքում կամ համալիրի շենքերից մեկում`  պահպանելով, սակայն, բնակելի շենքի  և ոչ թե տարեցների խնամքի ու սոցիալական սպասարկաման շուրջօրյա կառույցների (տուն-ինտերնատների) կարգավիճակը` բնակիչների հետ բնակելի ֆոնդի վարձակալության կամ անհատույց օգտագործման  պայմանագրեր կնքելու միջոցով:

4.
ՍԲՖ-ների ստեղծման խնդիրը կարող  է լուծվել  նոր շենքերի շինարարության կամ տարբեր օբյեկտների վերակառուցման միջոցով, այն հաշվով, որ վերջիններս բավարարեն  սոցիալական տներին սույն հայեցակարգում ներկայացվող պահանջներին:

5.
ՍԲՖ-ներում  բնակարանային սուր կարիք ունեցող անձանց տեղավորումը պետք է կրի բացառապես կամավոր  բնույթ, անգամ, եթե  անձը բացարձակ անօթևան է: Այդ գործընթացում կարող են կիրառվել միայն տնտեսական շահագրգռության և հոգեբանական համոզման  մեթոդները:

6.
ՍԲՖ-ներում տեղավորվելիք  բոլոր անձանց   բազային սոցիալական կարիքների  նվազագույն բավարման  նկատմամբ  միասնական մոտեցման  կիրառում:

7.
Նվազագույն կարիքների բավարարման մակարդակից դուրս  ձևական  հավասարարության  սկզբունքի  բացառում  և  տարբերակված մոտեցման կիրառում` ելնելով  բնակիչների սոցիալ-տնտեսական հնարավորություններից, որը ենթադրում է  վճարունակ բնակիչների համար նաև լրացուցիչ վճարովի  ծառայությունների մատուցում:

8.
ՍԲՖ-ների բազմակի աղբյուրներից ֆինասավորման  ( պետական բյուջե, ոչ պետական կազմակերպություններ, միջազգային դոնորներ, մասնավոր հատված) համակարգի կիրառում:
9.
ՍԲՖ-ների  կառավարման  կոլեգիալ  սկզբունքի ընտրություն, որը ենթադրում է կառավարման խորհուրդներում պետության, մարզպետարանի, համայնքապետարանի, ՀԿ-ների և բնակիչների ներկայացուցիչների մասնակցություն:

10.
ՍԲՖ-ների շրջանակներում բնակիչներին մատուցվող ծառայությունների կազմակերպման գործընթացներում մասնագիտական մոտեցումների  առաջնահերթության ապահովում`  զուգահեռաբար կամավորական աշխատանքների լայն  կիրառումով: 

Այս առումով նպատակահարմար է միայնակ տարեցների համար նախատեսված ՍԲՖ-ներում  որոշակի համամասնությամբ ընդգրկել նաև սատարող ընտանիքներ (բնակարանային սուր կարիք ունեցող լիարժեք կազմով երիտասարդ ընտանիքներ)` միանգամից լուծելով  մի քանի խնդիր`  այդպիսի ընտանիք(ներ)ի  բնակարանային կարիքի բավարարում,  այդ ընտանիքի ընդգրկում միայնակ ծերերին սոցիալական ծառայությունների մատուցման գործընթացներում, իսկ  միայնակ ծերերին` երիտասարդ ընտանիքի և երեխաների հետ հաղորդակցվելու պահանջմունքների բավարարումը: 

VI. Սոցիալապես անապահով  ընտանիքների բնակարանային ապահովման միջազգային փորձը

Գոյություն ունեն սոցիալապես անապահով ընտանիքներին բնակարաններով ապահովման տարբեր մոդելներ: 

Յուրաքանչյուր երկիր ինքն է ընտրում իր ազգային մոդելը` հիմնվելով  ազգային ավանդույթների, մտածելակերպի, տնտեսական վիճակի և առկա ֆինանսական հնարավորությունների վրա:

Մի շարք պետություններ տրամադրում են սուբսիդիաներ կամ վարկեր` հիմնականում համայնքային վարձակալական բնակֆոնդի զարգացմանն օժանդակելու նպատակով: Գործընթացը կարգավորվում ու վերահսկվում է պետության կողմից:

Եվրոպական որոշ երկրներում էլ ստեղծված են Սոցիալական բնակարանների գործակալություններ, որոնք տարբեր տիպի աջակցություն են ցույց տալիս բնակարանային պայմանների բարելավման կարիք ունեցող ընտանիքներին: Գործակալության հիմնական  դերը երկրում սոցիալական բնակարանների գործընթացի համակարգումն է և տարբեր խոցելի խմբերի համար տարբեր մոտեցումների մշակումը:

Որոշ պետություններում էլ, օրինակ` Սերբիայում, որպես բնակչության սոցիալական պաշտպանության համակարգի նոր մոդել, ներդրվել է Սոցիալական տների կազմակերպումը, որը տարածված է նաև Եվրոպական այլ երկրներում, որպես անօթևան և սոցիալապես անապահով, խոցելի խմբերին պատկանող անձանց /որոնք ոչ  մի հնարավորություն չունեն բնակարան ձեռք բերելու/,  ժամանակավոր և երկարատև բնակության համար բնակելի տարածքներով ապահովման միջոցով արժանավայել կենսապայմաններում ապրելու հնարավորություն: Սոցիալական տները համարվում են տեղական ինքնակառավարման մարմինների կողմից տնօրինվող և կառավարվող կառույց:  

Մեծ քաղաքներում  սոցիալական բնակարանների շինարարության համար ներգրավվում են նաև տեղական բիզներսի միջոցները: Կարևորագույն նախապայման է, որ այդ տները չեն սեփականաշնորհվում: Բնակարանները կարող են տրամադրվել ինչպես անհատույց, այնպես էլ վարձակալությամբ:

Գոյություն ունի նաև  մեկ  այլ տարբերակ  (Հոլանդիա), երբ դրանք պայմանագրային հիմունքներով հանձնվում են հասարակական կազմակերպություններին, որոնք մասնակի վարձավճարներով  տները տրամադրում են խոցելի խմբերի ներկայացուցիչներին:

Սոցիալական տների կամ բնակարանների նշանակությունը կայանում է նրանում, որ բնակիչների համար հաշվարկվում է այնպիսի ցածր չափի բնակվարձ, որը ծածկում է միայն  պահպանման ծախսերը: Ծախսերի որոշ տեսակներ կարող են սուբսիդիավորվել  հանրապետական կամ համայնքային բյուջեի միջոցներից:

Համաշխարհային փորձի վերլուծությունը ցույց է տալիս, որ սոցիալական բնակարանների բազմատեսակ մոդելները կարելի է դասակարգել երեք հիմնական խմբերի:

1. Սոցիալական մարդասիրական բնակարաններ /սոցիալական տներ/  ներառյալ <<սոցիալական բնակարան աջակից պայմաններով>>, ինչպես նաև տարբեր նպաստավոր լրացուցիչ պայմաններով  բնակարաններ, այդ թվում նաև առողջապահական, վերականգնողական և այլ հումանիտար խնդիրների լուծում առաջարկող  բանակարաններ:

2. Սոցիալական վարձակալությամբ բնակարաններ,   այս մոտեցումը հիմնականում  իրականացվում է սոցիալական բնակարանային ֆոնդ ստեղծելու միջոցով, թիրախային ընտանիքներին պատշաճ բնակարան վարձակալությամբ տրամադրելով և կիրառելով տարբերակված <<սոցիալական վարձի>> գաղափարը` հասարակության տարբեր սոցիալական խմբերի համար:

3. Սոցիալական մատչելի բնակարաններ,  այս մոտեցումը ընդլայնում է սոցիալական վարձակալությամբ բնակարանի գաղափարը և հնարավորություն է ստեղծում բնակչին գնի իր բնակարանը մատչելի պայմաններով: Նույնպես կիրառվում են տարբեր ֆինանսական և տնտեսական գործիքներ` աջակցելու թիրախային սոցիալական խմբերին:

Սոցիալական  բնակարանների կամ սոցիալական տների  կազմակերպումն  առաջին հերթին ենթադրում է  պետության, տեղական ինքնակառավարման մարմինների և  դոնոր կազմակերպությունների աջակցության համակարգի ստեղծում, որը կնպաստի   այն մարդկանց, ովքեր չունեն բավարար միջոցներ, և հետևաբար  չեն կարող ձեռք բերել պատշաճ բնակարաններ: 

Այդ մարդկանց համար Սոցիալական բնակարանները, թեպետ ժամանակավոր, բայց այնուամենայնիվ լուծում են նրանց որոշ սոցիալական խնդիրները և ընձեռում հնարավորություն լիարժեք կյանքով ապրելու, աշխատելու և սոցիալական միջավայրին առավելագույնս հարմարվելու: 

Հայաստանի համար առավել ընդունելի կարելի է համարել  վերը նշված մոդելներից առաջինը, որն ուղղված է մարդու հիմնարար իրավունքներից մեկի` պատշաճ բնակարան ունենալու իրավունքի ապահովմանը, և մեկն է այն միջոցառումներից, որը կարող է լուծել վերը նշված հիմնահարցը:

Այս դեպքում սոցիալական տունը նախատեսվում է  անօթևան միայնակ տարեցների, հաշմանդամների, իսկ երկրորդ և երրորդ մոդելների դեպքում` առավելապես անօթևան երիտասարդ ընտանիքների համար, որոնք ունեն կայուն եկամուտ:

Նշված մոդելի առավելությունը կայանում է նրանում, որ այն միաժամանակ լուծում է երկու հիմնախնդիր. Մի կողմից ապահովում է մարդուն բնակարանով, մյուս կողմից` սոցիալական սպասարկման ծառայություններ տրամադրում դրա կարիքն ունեցող անձանց:
          VII. Սոցիալական  տների կազմակերպման Հայաստանյան փորձը
     Մինչ այժմ Հայաստանում Սոցիալական տան անվան տակ իրականացված ծրագրերը հիմնականում վերաբերվում են վերը նշված առաջին մոդելին: Այդ ծրագրերից են Գորիսում և Երևանում իրականացված <<Սոցիալական բնակարան` աջակից պայմաններով>>  ծրագրերը:  Նշված երկու Սոցիալական տները կառուցվել են  Հայաստանում Շվեյցարիայի զարգացման և համագործակցության գրասենյակի ֆինանսավորմամբ  2006-2008թթ.:
Ինչ վերաբերում է սոցիալական վարձակալությամբ և մատչելի բնակարաններին, ապա մեր երկրում առաջին խոշոր ծրագիրը սկսել է վերջերս: Այն իականացնում է Սոցիալական Բնակարանային Հիմնադրամը` համագործակցելով մի շարք հայաստանյան և հոլանդական կազմակերպությունների հետ:  

Խոսելով  ,,Սոցիալական բնակարան` աջակից պայմաններով,, մոդելին /ՍԲԱՊ/, հարկ է նշել, որ Գորիսում իրականացված տարբերակն ամբողջովին ներկայացնում է այս մոդելի առանձնահատկությունները: Երևանի Քանաքեռ-Զեյթուն համայնքում իրականացված ծրագիրը զգալիորեն տարբերվում է ՍԲԱՊ դասական մոդելից: Այնտեղ բացի բնակարանների կառուցապատումից ստեղծվել է նաև սոցիալական-առողջապահական համալիր, որը ըստ ծրագրի պետք է սպասարկեր ոչ միայն այդ շենքի բնակիչներին այլ նաև Երևան քաղաքում ապրող այլ կարիքավոր տարեց մարդկանց: Ցավոք ծրագրի այդ բաղկացուցիչ մասը դեռ չի գործում, ֆինանսական միջոցների բացակայության պատճառով: 

Գորիսի  տարբերակում լիովին օգտագործվել է համայնքի և բնակիչների ներուժը, և սատարող ընտանիքը գերազանց կատարում է իր վրա դրված պարտավորություները: Առանց լրացուցիչ ֆինանսական միջոցների, այն ապահովում է ինչպես շենքի խնամքը, այնպես էլ աջակցում է հարևաններին` առօրյա խնդիրների լուծման գործում:

Սոցիալական տների ստեղծման և շահառուների ընտրության գործընթացը կազմակերպելու նպատակով ստեղծվել էր միջգերատեսչական հանձնաժողով (Հայաստանում Շվեյցարիայի զարգացման և համագործակցության գրասենյակի, ՀՀ աշխատանքի և սոցիալական հարցերի նախարարության, Սյունիքի մարզպետարանի, <<Առաքելություն Հայաստան>> ԲՀԿ-ի և Երևանի Քանաքեռ-Զեյթունի թաղապետարանի ներկայացուցիչներից),  որը մշակել էր շահառուների և սատարող ընտանիքի ընտրության չափորոշիչները, ինչպես նաև նրանց հետ կնքվող պայմանագրերի օրինակելի ձևերը:  
,,Սոցիալական բնակարան` աջակից պայմաններով,, /այսուհետ` ՍԲԱՊ/ մոտեցումը կարելի է դիտարկել ոչ միայն կարիքավոր մարդկանց բնակարանային խնդրի լուծման տեսակետից, այլ նաև որպես սոցիալական ծառայությունների ապակենտրոնացման և արդյունավետության բարձրացման նորարարական մոտեցում: Այս հարցը քննարկվել է նաև 2008 թվականի աշնանը Գորիս քաղաքում  տեղի ունեցած մարզային սեմինարի ընթացքում: Այն նաև լրացուցիչ կարողություններ է ստեղծում  համայնքների համար սոցիալական ինտեգրման խնդիրների լուծման տեսակետից:       

VIII. Մարալիկի սոցիալական բնակարանային ֆոնդի  /սոցիալական թաղամասի, սոցիալական տների/  կազմակերպման և կառավարման մեխանիզմների սահմանում
         Հաշվի առնելով, որ սույն հայեցակարգի մշակման հիմնական նպատակը  հանդիսացել է Մարալիկ քաղաքում կառուցվող սոցիալական տների, մասնավորապես` կառուցված 20 բնակարան ունեցող շենքի օգտագործումը հետագայում սոցիալական բնակարանային ֆոնդ ստեղծելու նպատակով, ուստի անհրաժեշտ է հարցը դիտարկել սոցիալական բնակարանների զարգացման ընդհանուր հայեցակարգի շրջանակներում,   որպես  առանձին  խնդիր:

       Շիրակի մարզի ընտրությունը կատարվել է հասկանալի պատճառներով` այն դեռևս մնում է աղետի գոտի` իր չլուծված բազմաբնույթ և բազմաթիվ սոցիալական հիմնահարցերով:  

      Որպես ծրագրի մոդել ավելի նպատակահարմար է ինտեգրացված սոցիալական բնակարանային մոտեցումը, որտեղ կլինեն և սոցիալական բնակարաններ` աջակից պայմաններով և սոցիալական վարձակալությամբ տրվող բնակարաններ: Այս մոտեցման դեպքում հնարավոր կլինի լուծել մի շարք սոցիալական և հոգեբանական խնդիրներ, կապված համայնքում նոր բնակիչների ինտեգրման և ծրագրի կայունության հետ: Այն նույնպես հնարավորություն կստեղծի մասամբ ծածկել ապագա շենքի շահագործման ծախսերը, որը ենթադրվում է, որ պետք է հոգա համայնքային իշխանությունը: 

      Առաջին շենքը շահագործելով որպես ՍԲԱՊ, նպատակահարմար է կիրառել Գորիսի ծրագրի իրականացման հաջողված փորձը: 

     Շենքում կտեղավորվեն ինչպես համայնքից, այնպես էլ հանրապետության տարբեր վայրերից բնակարանի խիստ կարիք ունեցող կամ անօթևան տարեցներ, սակայն հաշվի առնելով, որ Մարալիկի դեպքում շենքը մեկուսացված է բնակելի թաղամասից, նպատակահարմար է նշված շենքի բնակարանների 20-30 տոկոսում տեղավորել բնակարանի խիստ կարիք ունեցող երիտասարդ ընտանիքներ համայնքից:  

     Երիտասարդ ընտանիքները, որոնք անօթևան են և ունեն բնակարանային ապահովության խնդիր ու համաձայություն են հայտնում բնակվելու սոցիալական բնակարաններում` այնտեղ բնակվող մյուս կարիքավոր անձանց    /մասնավորապես միայնակ տարեց, հաշմանդամ/ որոշակի սոցիալական ծառայություններ տրամադրելու պայմանով, տեղավորվում են սոցիալական բնակարաններում, որպես սատարող ընտանիք:

     Սատարող ընտանիքի   /երիտասարդ, այլ ոչ թե բազմազավակ, քանի որ շենքի բոլոր բնակարանները մեկ սենյականոց են/  ընտրությունը պետք է կատարվի համայնքի  այն կարիքավոր ընտանիքներից, որտեղ կան մեկից-երկու անչափահաս երեխա և այդ ընտանիքները համայնքում ճանաչված են ու  բնութագրվում են միայն դրական հատկանիշներով, հոգատար են, բարի, պատրաստակամ օգնելու կարիքավոր մարդկանց:

      Սատարող ընտանիքը պետք է լինի լրիվ կազմով ընտանիք,  չպետք է հարազատական, ազգակցական կապ ունենա սոցիալական տանը բնակվող տարեցների հետ:  Ինչպես բոլոր բնակիչների, այնպես էլ սատարող ընտանքի հետ կնքվում է համապատասխան պայմանագիր:

      Մյուս շենքերը շահագործման հանձնվելուց հետո, կարելի է կիրառել երկրորդ մոդելը` բնակարանները տալ սոցիալական վարձակալությամբ երիտասարդ ընտանիքներին հենց համայնքից, այդպիսիք չլինելու դեպքում երիտասարդ ընտանիքներ գտնել հարևան համայնքներից: Ընթացքում, աստիճանաբար կլուծի ավելի ու ավելի մեծ թվով մարդկանց բնակարանային կարիքները:

      Ամեն դեպքում պետք է ձգտել ապահովել տարեցների և երիտասարդների քանակների հավասարակշռությունը և առանձին վերցրած շենքում և, հետագայում, ամբողջ թաղամասում: Համայնքի երիտասարդների առկայությունը շեշտակիորեն կուժեղացնի կապը համայնքի և նոր բնակիչների միջև, կավելացնի համայնքի ուշադրությունը և պատասխանատվությունը նոր թաղամասի նկատմամբ, կօժանդակի նոր բնակիչների ինտեգրման հարցերին:

       Մարալիկի սոցիալական տունը իրենից ներկայացնում է մեկ շենք, որի յուրաքանչյուր բնակարանը բաղկացած է մեկ սենյակից, խոհանոցից և սանհանգույցից: 

      Մարալիկի սոցիալական տան ստեղծման առաջարկվող ծրագիրը պետք է իրականացվի փուլային տարբերակով:

1. Շենքը գազաֆիկացնել, անցկացնել  էլեկտրական հոսանք, ապահովել ջրամատակարարումը, ջեռուցումը /հաշվի առնելով Մարալիկի բնակլիմայական պայմանները/, բարեկարգել շրջակայքը:

     Աշխատանքները իրականացվում են ՀՀ քաղաքաշինության նախարարության կողմից համապատասխան գերատեսչությունների հետ համատեղ:

2. Կահավորել  բնակարանները, դրանք շահառուների բնակության համար դարձնելով հարմարավետ: 

      Ըստ նախնական հաշվարկների, մեկ շենքում կազմակերպվող Սոցիալական տան  բնակարանները կահավորելու համար կպահանջվի  շուրջ 7մլն դրամ, որը ակնկալվում է դոնոր կազմակերպություններից: 

3. Իրականացնել կարիքների ուսումնասիրություն և հաշվառել Մարալիկում կառուցված սոցիալական տանը ապրելու /տեղավորվելու/ կարիք ու ցանկություն ունեցող միայնակ տարեցներին:

Հաշվառման աշխատանքները սկսված են և իրականացվում են մարզպետարանների, /Երևան քաղաքի/ համապատասխան ստորաբաժանումների միջոցով:

4. Հաշվառել համայնքում բնակվող բնակարանի կարիք ունեցող երիտասարդ ընտանիքներին, որոնք  կընտրվեն որպես սատարող ընտանիքներ: 
      Նախնական ցուցակները կներկայացնի համայնքը: Համայնքում արդեն իսկ հաշվառված են   բնակարանի կարիք ունեցող քաղաքացիներ:

 5. Ստեղծել  Մարալիկի Սոցիալական տան բնակիչների և Սատարող ընտանիքների ընտրության և գնահատման հանձնաժողով /այսուհետ` Հանձնաժողով/:

  5.1. Հանձնաժողովի կազմը հաստատվում է ՀՀ վարչապետի որոշմամբ: 

  5.2. Հանձնաժողովը  կազմված կլինի ՀՀ աշխատանքի և սոցիալական հարցերի նախարարության, ՀՀ տարածքային կառավարման նախարարության, Մարալիկի քաղաքապետարանի և հասարակական կազմակերպությունների ներկայացուցիչներից:

  5.3. Մշակել   /Հանձնաժողովը/ Սոցիալական տան բնակիչների, այդ թվում` Սատարող ընտանիքների ընտրության  առաջնահերթությունները: 

   Առաջնահերթության սահմանման տարբերակ`

 -    ծերության կենսաթոշակի տարիքի հասած անօթևան միայնակ անձ,

 -    Կենսաթոշակառու ամուսիններ, որոնք չունեն զավակներ, կամ զավակները գտնվում են հանրապետությունից դուրս,

 -    Առաջին և երկրորդ խմբերի միայնակ հաշմանդամներ:

 -    Երիտասարդ ընտանիքներ, որոնք ունեն առնվազն մեկ երեխա:

    Բոլոր դեպքերում պարտադիր պայման է անօթևանությունը, կամ

    ժամանակավոր կացարանում բնակվելը/:

                Անօթևան միայնակ տարեց քաղաքացիների ընտրության ժամանակ հաշվի կառնվեն հետևյալ գործոնները.

·  անօթևաններ, որոնք որևէ ժամանակավոր կացարանում չեն բնակվում,

· ժամանակավոր կացարաններում (տարբեր տիպի տնակներ, վրաններ, վթարային շենքեր, հյուրանոցներ, վարչական շենքեր, ոչ սեփական ընտանիքի հետ ապրողներ և այլն) ապրողներ ,

· իրենց սեփական,   նորմալ կոմունալ-կենցաղային պայմաններ ունեցող բնակարաններում ապրող, սակայն զավակներ և այլ խնամողներ չունեցող կամ հանրապետությունից դուրս գտնվող զավակներ ունեցող միայնակ ծերեր, ովքեր  ունեն  խնամքի  և այլ սոցիալ-կենցաղային ծառայությունների  կարիք և ապրելով իրենց բնակարաններում չեն կարողանում առանց կողմնակի օժանդակության բավարարել իրենց կարիքները:  

    6. Հանձնաժողովը կուսումնասիրի Սոցիալական տանը բնակվելու ցանկություն հայտնած բոլոր հավակնորդների փաստաթղթերը: 

      Սոցիալական տան ապագա բնակիչներին ընտրելու համար կարելի է օգտվել սոցիալական ծառայությունների տարածքային գործակալությունների տեղեկատվական բազայից, համայնքային իշխանության տրամադրած բնակարանային հերթի ցուցակից, քաղաքացիների դիմումներից,  հավասար պայմանների առկայության դեպքում, հիմք ընդունելով  Հանձնաժողովի սահմանած  առաջնահերթությունները:  

 Հանձնաժողովի կողմից ընտրված սատարող ընտանիքներին  ՀՀ աշխատանքի և սոցիալական հարցերի նախարարությունը  կտրամադրի անհրաժեշտ խորհրդատվություն:

     7. Հանձնաժողովը Սոցիալական տան բոլոր բնակիչների  հետ կկնքի պայմանագիր բնակարանի անհատույց օգտագործման վերաբերյալ /բնակարանները տրվում են 3-5 տարի ժամկետով և ոչ սեփականության իրավունքով/, որտեղ կամրագրվեն բնակվելու ժամկետը, պայմանները, նրանց իրավունքներն ու պարտականությունները  /պայմանագրի ձևը կցվում է/:

   8. Կոմունալ  ծառայությունների դիմաց բոլոր վճարումները պետք է կատարի ինքը` բնակիչը:

 9. Համայնքային զարգացման քառամյա ծրագրերում նախատեսել նաև Սոցիալական տան բնակիչներին վերաբերող տարբեր միջոցառումներ` օգտագործելով նրանց ներուժը:

 10. Սատարող ընտանիքները  Սոցիալական տանը բնակվողների սոցիալական խնդիրների լուծմանն աջակցելու նպատակով պետք է  համագործակցեն համայնքի սոցիալական ծառայությունների տարածքային գործակալության և  սոցիալական, առողջապահական  այլ կազմակերպությունների հետ:  

11. Շենքի մոտակայքում նպատակահարմար է կազմակերպել բարեգործական ճաշարան  և առաջին անհրաժեշտության ապրանքների  /այդ թվում` դեղորայք/  կետ: Այս ծառայությունները կարող են մատուցվել  հասարակական և միջազգային կազմակերպությունների կողմից: Դրա համար անհրաժեշտ ֆինանսական միջոցները  ևս ակնկալվում են դոնոր կազմակերպություններից:

     Շենքի  սպասարկման  /աղբահանություն և այլն/  և պահպանման հարցերը հնարավորության սահմաններում կհոգա տեղական ինքնակառավարման մարմինը /Մարալիկի քաղաքապետարանը/` այդ նպատակի համար համայնքային բյուջեում նախատեսված միջոցների հաշվին: Բացի այդ անհրաժեշտ են շրջակայքի բարեկարգման և այլ չնախատեսված ծախսեր, որոնք կարող են առաջանալ ծրագրի իրականացման ընթացքում: Նպատակահարմար է օգտագործել նաև համայնքի մասնավոր հատվածի ներուժը:

      Հետագայում ևս մի քանի շենք շահագործման հանձնելուց հետո,  կձևավորվի սոցիալական թաղամաս` համապատասխան ենթակառուցվածքներով: Այդ գործընթացին զուգահեռ նպատակահարմար է զարգացնել նաև սոցիալական ծառայությունների կենտրոնը, որին մեթոդական և գործնական օգնություն կցուցաբերի  ՀՀ աշխատանքի և  սոցիալական հարցերի նախարարությունը, համագործակցելով համայնքի հետ:      Կենտրոնը կսպասարկի  ամբողջ սոցիալական թաղամասը: Այս դեպքում ավելանում են հնարավորությունները ներգրավելու պոտենցիալ դոնոր կազմակերպությունների, ստեղծելով նրանց համար ընտրության հնարավորություն մասնակցելու ծրագրի այս կամ այն  բաղկացուցիչ մասին կամ փուլին: Տեղակայելով սոցիալական ծառայությունների կենտրոնը սոցիալական թաղամասի շենքերից մեկում, հնարավորություն կստեղծվի էլ ավելի ուժեղացնել կապը համայնքի հետ:   

     Մարալիկի Սոցիալական տան կազմակերպման ինչպես նախնական փուլում խորհրդատվություն ստանալու, այնպես էլ գործունեության ընթացքում մեթոդական օգնություն և հնարավորինս ֆինանսական աջակցություն /կառուցապատում, կահավորում և այլն/   ստանալու նպատակով, որպես տվյալ ոլորտում փորձ ունեցող կազմակերպություն, նախարարությունը կհամագործակցի  Հայաստանում սոցիալական բնակարանային հիմնադրամի և այլ միջազգային դոնոր կազմակերպությունների հետ: 

         Սոցիալական  բնակարանային հիմնադրամը պատրաստակամ է աջակցել ծրագրի իրականացմանը իր կարողությունների և հնարավորությունների չափով, տրամադրելով մասնագիտական և ծրագրային աջակցություն, ինչպես նաև աջակցել   այլ գործընկերների և դոնորների ներգրավման գործում:

       Մարալիկի սոցիալական տան, ինչպես նաև սոցիալական բնակարանային ֆոնդի կազմակերպումն ու կառավարումը իրականացվում է ՀՀ վարչապետի որոշմամբ ստեղծված կոլեգիալ մարմնի կողմից:
ՀՀ աշխատանքի և սոցիալական հարցերի նախարար


Մխիթար Մնացականյան
ՀԻՄՆԱՎՈՐՈՒՄ

<<ՀԱՅԱՍՏԱՆԻ ՀԱՆՐԱՊԵՏՈՒԹՅՈՒՆՈՒՄ ԱՆՕԹևԱՆ ՄԻԱՅՆԱԿ ՏԱՐԵՑՆԵՐԻ և ԲՆԱԿԱՐԱՆԻ ԿԱՐԻՔ ՈՒՆԵՑՈՂ ՍՈՑԻԱԼԱԿԱՆ ԱՅԼ ԽՄԲԵՐԻՆ ՊԱՏԿԱՆՈՂ ԱՆՁԱՆՑ ՀԱՄԱՐ ՍՈՑԻԱԼԱԿԱՆ ԲՆԱԿԱՐԱՆՆԵՐԻ ՀԱՄԱԼԻՐԻ ՍՏԵՂԾՄԱՆ ՀԱՅԵՑԱԿԱՐԳԻ ՆԱԽԱԳԾԻՆ ՀԱՎԱՆՈՒԹՅՈՒՆՏԱԼՈՒ ՄԱՍԻՆ>> ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ԱՐՁԱՆԱԳՐԱՅԻՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ՎԵՐԱԲԵՐՅԱԼ

1. Իրավական ակտի անհրաժեշտությունը  /նպատակը/

      Կարևորելով անօթևան և սոցիալապես անապահով քաղաքացիների ու ընտանիքների բնակարանային ապահովման սահմանադրական իրավունքի իրացումը, Հայաստանի Հանրապետության Կառավարությունը  սույն հայեցակարգով սահմանում է սոցիալապես խոցելի խմբերին պատկանող անձանց կենսապայմանների բարելավմանն ուղղված պետական քաղաքականության հետագա քայլերը` հստակեցնելով սոցիալական բնակարանների կազմակերպման սկզբունքները և երաշխիքները:  

       Հայեցակարգը ներկայացնում է սոցիալական բնակարանների  տարբեր տեսակների հնարավոր մոդելների զարգացման հնարավորությունը, նրանց ձևավորման, ստեղծման, սպասարկման և շահագործման հետ կապված տեխնիկական, տնտեսական, ֆինանսական, կազմակերպչական և մի շարք այլ հարցեր, հիմնվելով ինչպես միջազգային փորձի ուսումնասիրման, այնպես էլ Հայաստանում արդեն իրականացված ծրագրերի արդյունքների վրա: 

       Սույն հայեցակարգի մշակման հիմնական նպատակը  հանդիսացել է Մարալիկ քաղաքում կառուցվող  շենքերի օգտագործումը, հետագայում անօթևան միայնակ տարեցների և բնակարանի կարիք ունեցող այլ սոցիալական խմբերին պատկանող անձանց համար սոցիալական բնակարանային ֆոնդ ստեղծելու համար, ուստի հարցը դիտարկվում է սոցիալական բնակարանների զարգացման ընդհանուր հայեցակարգի շրջանակներում,   որպես  առանձին  խնդիր:

  1.1. Կարգավորման հարաբերությունների ներկա վիճակը և առկա խնդիրները

  Վերջին քսան տարիներին, հասարակարգային փոփոխությունները, իրենց դրական կողմերի հետ մեկտեղ, առաջ բերեցին մի շարք  բարդ խնդիրներ, որոնցից ամենաբարդը երևի անօթևան մնացած ընտանիքների բնակարանային ապահովման խնդիրն էր: Այն Հայաստանի Հանրապետությունում առավել ընդգծված է պայմանավորված 1988թ. աղետալի երկրաշարժի հետևանքով հազարավոր մարդկանց տնանկությամբ, Արցախյան պատերազմի հետևանքով Ադրբեջանից փախստականների ներհոսքով, չհաշված խորհրդային տարիներից ժառանգություն ստացած բնակարանային հերթերն ու վաղուց իրենց դարն ապրած և վթարային քանդման ենթակա շենքերում մարդկանց  ապրելու անհնարինությունը:

     Հայաստանում մատչելի, արժանավայել և պատշաճ սպասարկվող բնակարանների բացակայությունը ունի մի շարք բացասական սոցիալական հետևանքներ:

    Իրավիճակի  վերաբերյալ  առկա տվյալները 2 տարվա վաղեմության են, հաշվի առնելով, որ այս ժամանակահատվածում պետության կողմից իրականացվել են  քաղաքացիների բնակարանային ապահովման տարբեր նպատակային ծրագրեր, անհրաժեշտ է  հանրապետությունում իրականացնել անօթևան տարեցների հետազոտություն:

     Մինչ այժմ Հայաստանում Սոցիալական տան անվան տակ իրականացված ծրագրերը հիմնականում վերաբերվում են վերը նշված առաջին մոդելին: Այդ ծրագրերից են Գորիսում և Երևանում իրականացված <<Սոցիալական բնակարան` աջակից պայմաններով>>  ծրագրերը:  Նշված երկու Սոցիալական տները կառուցվել են  Հայաստանում Շվեյցարիայի զարգացման և համագործակցության գրասենյակի ֆինանսավորմամբ  2006-2008թթ.:
     Ինչ վերաբերում է սոցիալական վարձակալությամբ և մատչելի բնակարաններին, ապա մեր երկրում առաջին խոշոր ծրագիրը սկսել է վերջերս: Այն իականացնում է Սոցիալական Բնակարանային Հիմնադրամը` համագործակցելով մի շարք հայաստանյան և հոլանդական կազմակերպությունների հետ:  

      Հայեցակարգի մշակման հիմնական խնդիրը անօթևան տարեցների բնակարանային ապահովության հարցի լուծումն է: Այսօր միայնակ տարեցների մեջ մեծ թիվ են կազմում անօթևան կամ բնակարանային անբարենպաստ պայմաններում բնակվողները: 

        1.2. Առկա խնդրի առաջարկվող լուծումը

       Սույն հայեցակարգի ընդունումը սահմանում է սոցիալական բնակարանների մոդելները, կազմակերպման տեսակները, սկզբունքները և մեխանիզմները, ինչը կարող է նպաստել այդ խնդրի քայլ առ քայլ լուծմանը: Առաջին քայլը` Մարալիկի սոցիալական տան ստեղծումն է: Շիրակի մարզի ընտրությունը կատարվել է հասկանալի պատճառներով` այն դեռևս մնում է աղետի գոտի` իր չլուծված բազմաբնույթ և բազմաթիվ սոցիալական հիմնահարցերով:  

      Որպես ծրագրի մոդել առաջարկվում է ինտեգրացված սոցիալական բնակարանների մոդելը, որտեղ կլինեն և սոցիալական բնակարաններ` աջակից պայմաններով և սոցիալական վարձակալությամբ տրվող բնակարաններ: Այս մոտեցման դեպքում հնարավոր կլինի լուծել մի շարք սոցիալական և հոգեբանական խնդիրներ, կապված համայնքում նոր բնակիչների ինտեգրման և ծրագրի կայունության հետ: Այն նույնպես հնարավորություն կստեղծի մասամբ ծածկել ապագա շենքի շահագործման ծախսերը, որը ենթադրվում է, որ պետք է հոգա համայնքային իշխանությունը: 

         1.3. Ակնկալվող արդյունքը

          Հայաստանի Հանրապետությունում  անօթևան միայնակ տարեցների և բնակարանի կարիք ունեցող, կյանքի դժվարին իրավիճակներում հայտնված այլ  սոցիալական  խմբերին պատկանող անձանց  համար սոցիալական  բնակարանների, տների  (համալիրների) կազմակերպման արդյունքում`
1.
կթուլանա սոցիալական լարվածությունը` անօթևան միայնակ տարեցների և բնակարանի կարիք ունեցող այլ սոցիալական խմբերի բնակարանային ապահովության խնդրի լուծման միջոցով, 

2.
կբարձրանա տարեց քաղաքացիների կյանքի որակը, 

3.
կստեղծվեն պայմաններ տարբեր սոցիալական խմբերի  ներուժի և  ունակությունների զարգացման և իրացման համար, 

4.   մասամբ կլուծվեն երիտասարդ ընտանիքների բնակարանային ապահովման խնդիրը:
ՀՀ աշխատանքի և սոցիալական հարցերի նախարար


Մխիթար Մնացականյան
Տ Ե Ղ Ե Կ Ա Ն Ք – Ա Մ Փ Ո Փ Ա Թ Ե Ր Թ
<<ՀԱՅԱՍՏԱՆԻ ՀԱՆՐԱՊԵՏՈՒԹՅՈՒՆՈՒՄ ԱՆՕԹևԱՆ ՄԻԱՅՆԱԿ ՏԱՐԵՑՆԵՐԻ և ԲՆԱԿԱՐԱՆԻ ԿԱՐԻՔ ՈՒՆԵՑՈՂ ՍՈՑԻԱԼԱԿԱՆ ԱՅԼ ԽՄԲԵՐԻՆ ՊԱՏԿԱՆՈՂ ԱՆՁԱՆՑ ՀԱՄԱՐ ՍՈՑԻԱԼԱԿԱՆ ԲՆԱԿԱՐԱՆՆԵՐԻ ՀԱՄԱԼԻՐԻ ՍՏԵՂԾՄԱՆ ՀԱՅԵՑԱԿԱՐԳԻ ՆԱԽԱԳԾԻՆ ՀԱՎԱՆՈՒԹՅՈՒՆ ՏԱԼՈՒ ՄԱՍԻՆ>> 

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ԱՐՁԱՆԱԳՐԱՅԻՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ  ԿԱՊԱԿՑՈՒԹՅԱՄԲ  ՀՀ ՇԱՀԱԳՐԳԻՌ ՆԱԽԱՐԱՐՆԵՐԻ ԱՌԱՐԿՈՒԹՅՈՒՆՆԵՐԻ ԵՎ ԱՌԱՋԱՐԿՈՒԹՅՈՒՆՆԵՐԻ ՎԵՐԱԲԵՐՅԱԼ

	Առարկության, առաջարկության հեղինակը /առարկության, առաջարկության ամսաթիվը/
	Առարկության, առաջարկության բովանդակությունը
	Եզրակացություն

	ՀՀ ֆինանսների նախարարի

2010-05-20    034/9384-10

	Դիտողություններ և առաջարկություններ չունի
	

	ՀՀ առողջապահության նախարարի

2010-05-18    020/9212-10

	Դիտողություններ և առաջարկություններ չունի  
	  

	ՀՀ տարաքծային կառավարման նախարարի առաջին տեղակալի

2010-05-24   025/9539-10

	Նախագծում տալ ,,միայնակ անօթևան տարեց,, և ,,սատարող ընտանիք,, հասկացությունների սահմանումները և սոցիալական խմբերի առաջնահերթությունները
	Ընդունվել է:

	ՀՀ արդարադատության նախարարի

2010-06-01   035/10005-10
	1. Հստակեցնել Հայեցակարգի 1-ին գլխի 3-րդ պարբերության <<սոցիալական բնակարան>> հասկացությունը,

2. 2-րդ գլխի վերնագիրը համապատասխանեցնել հայեցակարգի վերնագրին և հստակեցնել  նույն գլխի 3-րդ կետը

3. 3-րդ գլխում անհրաժեշտ է հստակեցնել, թե ում կողմից են ստեղծվելու տվյալների շտեմարանը, տարածքային տեղաբաշխվածության քարտեզը, ով է սահմանելու սոցիալական տների սկզբունքները և կազմակերպման ու կառավարման մեխանիզմները, ով է իրականացնելու համապարփակ հետազոտությունները, անհրաժեշտ է հստակեցնել նաև թե ինչ  սոցիալական ծառայությունների մասին է խոսքը:

4. 4-րդ գլխի 3-րդ կետում հստակեցնել <<միայնակ տարեց>> հասկացությունը:

5. Նույն  գլխի 8-րդ կետը խմբագրել` համայնքի լիազորություններին առնչվող մասով / մասնավորապես` ֆինանսավորման վերաբերյալ/:

6. 7-րդ գլխի 5.1. կետում հստակեցնել, թե ում  կողմից է ստեղծվում Հանձնաժողը և հաստատվում նրա կազմը:

7. Նույն գլխի 6-րդ կետում նշված չափորոշիչները պետք է սահմանվեն օրենքով:

8. Նույն գլխի 11-րդ կետում հստակեցնել. Թե ում կողմից է կազմակերպվելու բարեգործական ճաշարանը և առաջին անհրաժեշտության ապրանքների խանութ-կրպակը:

9. Հայեցակարգին կից ներկայացված անհրաժեշտ փաստաթղթերի ցանկերը, չափորոշիչները, պայմանագրերի ձևերը և այլ փաստաթղթերը պետք է ներկայացվեն հավելվածների տեսքով:

10. Անհրաժեշտ է մշակել Միջոցառումների իրականացման ծրագիր և ներկայացնել այն, որպես առանձին իրավական ակտ:

11. Հայեցակարգն անհրաժեշտ է ներկայացնել <<Իրավական ակտերի մասին>> ՀՀ օրենքի 28-րդ և 31-րդ հոդվածներին համապատասխան:


	1. Ընդունվել է:

2.Ընդունվել է:

3. Ընդունվել է: Կետը խմբագրվել է:

Տրամադրվող սոցիալական ծառայության տեսակները ամրագրվելու են պայմանագրերում:

4. Ընդունվել է, հստակեցվել է:

5. Ընդունվել է, կետը խմբագրվել է:

6. Ընդունվել է: Հստակեցվել է, որ Հանձնաժողովը ստեղծվում է ՀՀ վարչապետի որոշմամբ:

7. Ընդունվել է: Հանձնաժողովին վերապահվել է  հավասար պայմանների առկայության դեպքում, առաջնահերթություն սահմանելու իրավունքը:

8. Ընդունվել է: Կետը հստակեցվել է:

9. Ընդունվել է մասամբ: Այդ փաստաթղթերը  կմշակվեն  Հանձնաժողովի կողմից:  Ներկայացված  դիտողությունները հաշվի կառնվեն  հանձնաժողովի կողմից նշված փաստաթղթերը մշակելիս:

10. Ընդունվել է: Միջոցառումների իրականացման ծրագիր մշակելու վերաբերյալ արձանագրային որոշման նախագծում տրվում է համապատասխան հանձնարարական:

11. Ընդունվել է:



	ՀՀ քաղաքաշինության նախարարի

       2010-06-01    027/10056-10
	1.Անհրաժեշտ է մշակել Միջոցառումների իրականացման ծրագիր:

2. Առաջարկվում է սոցիալական բնակարանային ֆոնդի ստեղծման և հետագա զարգացման գործընթացի հետ կապված հարցի քննարկումները կազմակերպել ՀՀ վարչապետի 2006թ. հունիսի 7-ի թիվ 401-Ն որոշմամբ ստեղծված բնակարանային ծրագրերի իրականացման աշխատանքների համակարգման խորհրդի միջոցով:


	1. Ընդունվել է: Միջոցառումների իրականացման ծրագիր մշակելու վերաբերյալ արձանագրային որոշման նախագծում տրվում է համապատասխան հանձնարարական:

2. Ընդունվել է: Նշված առաջարկությունը կներառվի մշակվելիք միջոցառումների իրականացման ծրագրում:


ՀՀ աշխատանքի և սոցիալական հարցերի նախարար


Մխիթար Մնացականյան
